
   Кантăксен ку енчи чечексем

сасартăк шăпланчĕç

юр çывăхра пулнăран.



Ман енне йăл кулса тинкерсем, —

ма тесен эп санпа ытлашши калаçмастăп,

эпĕ калатăп:

юр, куç харши, хунарсем, çил-тăман.



Ман аллăмсем лăпкă-лăпкă,

аякра-аякра.

Кантăксен харшисем,

шур хутран васкамасăр касса тунă евĕр,

курăнаççĕ чипер.



Вĕсен леш енче, хунарсем тĕлĕнче,

юр çаврăнать —

манăн ачалăхăмра чӳхенме пуçласа

çак куна çитнĕскер.



Çаврăнĕ вăл чарăнмасăр

эс çĕр çинче пур чухне.

Санпа çĕр çинче эп калаçнă чухне

çаврăнĕ вăл чарăнмасăр.



Тĕлĕкре мар, чăнласах

куртăм-и эпĕ таçта çакă шур хĕмсене?

Куртăм, — вара хупрăм куçа,

куç тĕкĕпе витрĕм эп куçсене, —



Шур хĕмсем çаврăнаççĕ

умра çав-çавах, —

эп чараймастăп

вĕсен вăййине.

  